
Interesaturik dauden emakumeek www.siquiero.eus atariaren bidez eska ditzakete 

Vital Fundazioak zabalik dauka
emakumeen kirol-teknifikaziorako beken deialdia,
eta 23 eskaera berri jaso ditu orain arte 

• Laguntzon bidez, kirol-teknifikazioko ikastaro ofizialak egin daitezke, entrenatzaile eta arbitro trebakuntza jaso daiteke, bai eta edozein kirol-modalitatetako titulazio ofizialak eskuratu ere


Vitoria-Gasteiz, 2022ko apirilaren 13a.- 2018an abian jarri zenetik, emakumezkoen kirola bultzatzeko Vital Fundazioaren ‘Bai, nahi dut’ Programak 18 beka eman ditu kirol-teknifikazioko ikastaro ofizialak egiteko, eta, orobat, entrenatzaile, arbitro eta abar izateko trebakuntza jasotzeko. Iazko azaroan argitaratutako azken deialdian bakarrik, 23 eskaera berri jaso dira dagoeneko, hainbat kirol-diziplinatan prestakuntza teknikoa jaso nahi duten emakumeek aurkeztuak, hala nola gimnasia, karatea, zaldiketa, bela, futbola, boleibola edo atletismoa. «Aurtengo deialdiak oraindik ere irekita jarraitzen du, eta jaso ditugun eskaeren kopuruak gainditu egiten du programaren lehen hiru urteetan izaniko. Horrek erakusten du neskek gero eta interes handiagoa dutela kirol munduan profesionalizatzeko», nabarmendu dute Vital Fundazioko kideek.

Orain arte, emandako bekek hainbat kirol modalitate hartu dituzte; esaterako, futbola, herri-kirolak, padela, squasha, gimnasia erritmikoa, igeriketa, euskal pilota eta boleibola, besteak beste.

Vital Fundazioaren programa honen helburua da emakumeen parte-hartzea indartzea teknikarien, epaileen eta zuzendarien artean, prestakuntzaren bidez. Beka bat eskatu nahi duten neskek www.siquiero.eus atarira jo dezakete informazio bila eta hantxe egin dezakete eskaera. 

‘Bai, nahi dut’ programaren bidez, Vital Fundazioak emakumeen kirola sustatzearen eta areagotzearen aldeko apustua egin du. Hala, nesken eta mutilen arteko berdintasuna bultzatzen du esparru horretan eta areagotu egiten du emakumeen parte-hartzea kirol-munduan. Laguntza horien bidez, edozein diziplinatako ikastaro ofizialen zenbatekoaren % 50 finantzatuko da, betiere kirol-entrenatzaile, -epaile eta/edo -zuzendari izateko titulazioa lortu nahi duten Arabako emakumeei zuzendurik.

Beka bat eskuratzeko eskakizunen artean, honako hauek ageri dira: adinduna izatea, arabarra izatea edo Araban erroldatuta egotea azken hiru urteetan (edo, bestela, federazio-lizentzia izatea monitore, kirol-entrenatzaile edo kirolari gisa Arabako klub, elkarte edo kirol-eskola batekin, eta, horretaz gainera, lurraldeko klub, elkarte edo eskoletan funtzio bera bete izana gutxienez hiru urtez).

Ikastaroa egin ondoren, edo egin bitartean, bekaren eskatzaileak praktikak egingo ditu dagokion ikastaroko kirol-talde edo -klub batean. Ikasleak berak aukera dezake talde edo klub hori. 

